
Sidang Jumaat Yang Berbahagia,

Marilah sama-sama kita bertakwa kepada Allah SWT, dengan mentaati segala
perintah-Nya dan meninggalkan segala larangan-Nya. Kita bersyukur kepada Allah
kerana kita dapat hidup dengan aman dan damai. Mudah-mudahan dengan nikmat
tersebut kita dapat melaksanakan ibadat kepada Allah serta menjadi seorang

mukmin yang berjaya di dunia dan di akhirat.
Tajuk khutbah pada hari ini ialah :

‘“ Bertawakkal Kepada Allah SWT ”

Para hadirin yang dirahmati Allah sekalian,

Tawakkal adalah manifestasi keyakinan di dalam hati yang memberi motivasi
kepada manusia dengan kuat untuk bergantung harapan kepada Allah SWT.

Tawakkal atau berserah diri kepada Allah SWT merupakan satu sifat yang sangat

mulia di sisi Allah sepertimana yang terakam di dalam Al-Quran. Allah SWT

berfirman dalam surah Al-Anfal ayat 2 :

Maksudnya: “Sesungguhnya orang-orang yang beriman itu (yang sempurna
imannya) ialah mereka yang apabila disebut nama Allah, gementarlah hati mereka,;

dan apabila dibacakan kepada mereka ayat-ayat-Nya, menjadikan mereka

bertambah iman dan kepada Tuhan mereka jualah mereka bertawakkal (berserah).”

Imam Ibnu Rajab (r.h) mengatakan: “Tawakkal ialah membulatkan hati dengan jujur
kepada Allah SWT dalam upaya memperolehi segala kebaikan dan menolak segala

kemudaratan, di dalam urusan dunia mahupun akhirat.”

Tawakkal adalah sebesar-besar ibadat yang mendekatkan diri kepada Allah. la
menjadi kesempurnaan kepada iman dan Islam kerana peringkat tertinggi dalam
melakukan amal soleh adalah tawakkal. Namun, masih ada yang beranggapan
bahawa usaha seseorang manusia itu boleh menafikan atau melemahkan sifat

tawakkal seorang hamba kepada Allah.

Sidang jumaat yang dirahmati Allah sekalian,

Apabila hati orang mukmin berpegang kepada Allah dalam semua urusan hidup
maka keikhlasan akan terbit, hubungan dengan Allah makin kukuh, keyakinan serta

kepercayaan kepada-Nya turut bertambah.



Firman Allah dalam surah al-Talag ayat 3 :

Yang bermaksud:: "Dan ingatlah sesiapa yang berserah diri bulat-bulat kepada
Allah maka Allah akan mencukupkan baginya (untuk menolong dan

menyelamatkannya)."

Imam al-Ghazali dalam ‘lhya Ulumuddin menjelaskan, tawakkal dalam Islam
bukanlah suatu sikap melarikan diri bagi golongan yang tidak ingin berusaha atau

gagal usahanya. Akan tetapi tawakkal ialah tempat kembalinya segala usaha.

Tawakkal bukan menanti nasib sambil berpangku tangan sambil berpeluk tubuh.
Bahkan dia berusaha semampu mungkin lalu berserah diri kepada Allah yang akan

menentukan natijahnya.

Rasulullah SAW menekankan kesempurnaan tawakkal yang tidak mungkin terpisah
dari usaha. Sabda Baginda SAW

Yang bermaksud: Seandainya kamu bertawakkal kepada Allah dengan sebenar-
benar tawakkal, nescaya Allah akan memberi kamu rezeki sebagaimana Allah

memberi rezeki kepada burung. la keluar di waktu pagi dalam keadaan perut kosong

dan pulang di waktu petang dalam keadaan kenyang.”

(HR at-Tirmizi)



Rasulullah SAW sendiri berusaha dengan gigih dalam dakwahnya. Baginda tidak
menyerah terus tanpa berusaha serta merancang, kerana malas dan putus asa itu

bukanlah cara untuk mencapai kejayaan.
Para Jemaah yang dirahmati Allah sekalian,

Dalam menjalani kehidupan ini, setiap manusia pasti menginginkan kejayaan.
Manusia diciptakan oleh Allah SWT dengan kecenderungan untuk mencintai
kemajuan dan menghindari kemunduran. Sebagai khalifah Allah di muka bumi ini,
kita tidak mampu untuk melaksanakan tanggungjawab kita, baik terhadap Allah

mahupun sesama makhluk-Nya, tatkala keperluan asas kita tidak dipenuhi.

Oleh itu, hendaklah kita mengambil langkah-langkah yang sesuai di dalam dunia
yang tidak menentu dan kian mencabar ini agar kekal relevan dalam urusan harian
kita. Demi mencapai kemajuan keluarga dan masyarakat, seseorang itu perlu lebih

giat bekerja dan berusaha disamping berserah kepada Allah SWT bulat-bulat.

Semoga kita sentiasa tergolong dikalangan hamba-hamba-Nya yang sentiasa
beriman kepada-Nya, beramal dengan perintahNya dan bertawakal kepada-Nya.
Amin Ya Rabbal ‘Alamin.

Yang bermaksud: Katakanlah: Tidak sekali-kali akan menimpa Kami sesuatu pun
melainkan apa yang telah ditetapkan Allah bagi kami. Dialah Pelindung kami, dan

(dengan kepercayaan itu) maka kepada Allah jualah hendaknya orang yang

beriman bertawakal.

(Surah At- Taubah ayat 51)

KHUTBAH KEDUA

Sidang Jumaat yang dikasihi.

Marilah juga kita memperbanyakkan ucapan selawat dan salam kepada Rasulullah

SAW sebagaimana firman Allah dalam surah al-Ahzab ayat 56:

Ya Allah, wahai Zat Yang Maha Pengasih.

Hindarilah kami daripada segala malapetaka, bala bencana dan wabak penyakit,
daripada kekejian dan kemungkaran, daripada pelbagai persengketaan, kekejaman
dan huru hara, daripada kesulitan dan kesengsaraan, yang nampak mahupun yang

tersembunyi.

Sesungguhnya Engkau Maha Berkuasa atas segala sesuatu.

